
O’zbekiston – yagona Vatan

    Vatan – tabarruk maskan, ajdodlardan avlodlarga buyuk meros, aziz xotiradir. Shu bois Vatan deganda biz faqat mana shu  yurt tuprog’ini emas, balki bu zaminda bo’y ko’rsatgan giyohdan tortib uning daryo-yu soylari va tog’-u toshlarigacha, oddiy va kamtar, mehnatkash va fidoyi, mard va pahlavon odamlaridan to eng mitti joivorigacha – o’zimiz tug’ilib, unib – usgan makon bilan bog’liq narsalarning barchasini tushunamiz. Vatan tuprog’idagi oddiy xas ham, oddiy chag’ir tosh ham bizga muqaddas bo’lib tuyuladi. Shuning uchun ajdodlarimiz yurt tuprog’ini ko’zlariga to’tiyo etgan, qayga borsa ham Vatan yodi bilan nafas olgan uni yot nazaridan, shum niyatlardan himoya qilgan.
     Vatan ozod va mustaqil bo’lsa, uning bag’ri jannat bog’laridek fayzli, odamlari baxtli bo’ladi. Shuning uchun Vatanning ozodligi va mustaqilligi uning har bir farzandi uchun jon kabi aziz va muqaddasdir. Inson uchun ona yagona bo’lgani kabi, Vatan ham yagonadir. Shu bois vatanparvarlik oliy fazilat sanaladi, Vatanga xoinlik hech qachon kenchirilmaydi.

      Vatanni sevish, uning bag’ridagi ne’matlarni qadrlash uchun uning tarixini, xalqini, tabatini chuqur o’rganish lozim. Bizning yurtimiz –O’zbekiston ko’hna o’tmishi, bunyodkor xalqi, boy va sahovatli zamini, betakror tabiati, qulay iqlimi bilan dunyoda qiyosi bo’lmagan o’lkadir. Bizning zaminimizda eng nodir qazilma boyliklar, noyob o’simliklar, shifobaxsh suv, serhosil tuproq- barcha-barchasi muhayyo. Biz Vatanimizni qanchalik sevsak, uning xususiyatlari shunchalik ortadi, bu yorug’ olamda yurtimiz betakror va yagona ekanini his etamiz, uning timsolida o’zimizni, o’z baxtu iqbolimizni ko’ramiz.

